
La villreinen leva! 
v/Bjarte Hestdalen 
Fiskestigen 1182 
3890 Vinje 
 

Til: 
 
Statsforvaltaren i Vestland 
Klima- og miljødepartementet 
 
                                                                                       18.3.2026 
 
 

Vedr.: Eidfjord Resort – oppmoding om tett oppfølging av saka og krav om ny, 

fullstendig vurdering i lys av oppdatert kunnskapsgrunnlag og nasjonale 

villreinomsyn 

La villreinen leva! (LAV) vil med dette be Statsforvaltaren i Vestland og Klima- og 

miljødepartementet om å følgje saka om Eidfjord Resort i Sysendalen tett dersom det 

no kjem ny søknad om rammeløyve og/eller igangsettingsløyve. 

Bakgrunnen er at dette ikkje er ei vanleg byggjesak, men ei sak som rører ved 

nasjonale villreininteresser i randsona til Hardangervidda, i eit område der tilstanden 

for villreinen alt er vurdert som dårleg og der styresmaktene sjølve har lagt til grunn at 

belastninga må reduserast.  

LAV meiner at saka ikkje kan handsamast som ei enkel oppdatering eller vidareføring 

av tidlegare løyve. Dei tidlegare løyva er bortfalne, og fleire sentrale føresetnader har 

endra seg vesentleg sidan departementet stadfesta planen i 2019. 

Det gjeld særleg kunnskapsgrunnlaget om villrein. Planomtalen frå 2015–2017 bygde i 

stor grad på vurderingar om at området hadde avgrensa eller marginal betydning for 

villrein, samstundes som planomtalen sjølv dokumenterte at løypeområdet ligg delvis 

i villreinområde, at tiltaket medfører tap av inngrepsfri natur og at det vil føre til 

vesentleg auke i aktivitet og ferdsel.  

Seinare kom Norconsult si analyse av verknader for villrein, datert 13.03.2020. 

Rapporten viser at utbygginga vil kunne føre til reduksjon i funksjonelt areal for 

villrein, særleg i område som til no har vore mindre påverka av ferdsel og forstyrring. 

Rapporten peikar òg på at auka bruk av løypenett og dagsturområde frå Sysendalen 

kan gjere at områda blir mindre brukte av villrein, særleg vinter og vår.  

I tillegg har vi GPS-posisjonar frå dei siste fem åra som viser at villrein nyttar dei 

aktuelle områda. Dette stadfester at det ikkje er tale om areal utan betydning for 

villrein, men om område som faktisk er i bruk. Desse opplysningane må inngå i 

vurderinga av saka og gjer det endå mindre forsvarleg å byggje vidare på eldre 

premiss om at området har avgrensa eller marginal verdi for villrein. 

Etter vårt syn er dette svært viktig. Departementet sitt vedtak kom i 2019, medan den 

viktigaste villreinanalysen kom i 2020. Det inneber at det no ligg føre eit oppdatert og 

tyngre kunnskapsgrunnlag enn det som låg til grunn då saka vart stadfesta. Dette må 

få konsekvensar for vidare behandling. Også det juridiske grunnlaget peikar i den 

retninga: forvaltninga skal byggje vedtak på eit tilstrekkeleg kunnskapsgrunnlag, vere 

varsam når kunnskapen er usikker, og vurdere den samla belastninga på økosystemet.  

Det må også leggjast vekt på at det allereie i den opphavlege planprosessen kom klare 

faglege innvendingar mot tiltaket. Fylkesmannen fremja motsegn og peika på konflikt 

med regional plan for Hardangervidda, og Villreinnemnda åtvara mot ringverknader 

av auka ferdsel, manglande kunnskapsgrunnlag og fare for presedens. Dette viser at 

saka var fagleg omstridd også før den nyare kunnskapen kom til.  

LAV vil også understreke at denne saka må vurderast i lys av naturmangfaldlova §§ 8, 9 

og 10. Dette gjeld både kravet om oppdatert kunnskapsgrunnlag, føre-var-prinsippet 

og kravet om å vurdere samla belastning. Hardangervidda er frå før påverka av veg, 

turisme, hyttefelt og ferdsel, og eit resortanlegg med alpinanlegg, landsby og auka 

dagsturtrafikk vil kunne forsterke dette presset ytterlegare.  

Vidare meiner vi at saka må sjåast i samanheng med den samla nasjonale politikken 

for villrein. Staten arbeider no med tiltaksplanar, ferdselsregulering og tiltak for å 

betre trekkvegar og redusere belastning i villreinområda. Då vil det vere eit alvorleg 

og svært uheldig signal om ein samstundes opnar for å føre vidare eit stort fritids- og 

alpinprosjekt i randsona til Hardangervidda utan ny og fullstendig vurdering.  

På denne bakgrunnen ber La villreinen leva Statsforvaltaren i Vestland og Klima- og 

miljødepartementet om: 

1. å følgje saka tett dersom Eidfjord kommune tek imot ny søknad om 

rammeløyve eller igangsettingsløyve 

2. å leggje til grunn at saka må vurderast på nytt i lys av oppdatert 

kunnskapsgrunnlag om villrein 

3. å understreke at naturmangfaldlova §§ 8–10, kvalitetsnorma for villrein og 

omsynet til samla belastning må få reell vekt i saka 

4. å reagere dersom kommunen legg opp til ei forenkla eller summarisk 

behandling av eit prosjekt med så store moglege konsekvensar for villrein og 

fjelløkologi 

5. å sikre at nasjonale villreinomsyn og føringane om restriktiv og disiplinert 

arealforvaltning i villreinfjellet og randsonene blir lagde til grunn 

Noreg har eit særskilt ansvar for å ta vare på villreinen. Det ansvaret må også få 

konkrete utslag i slike saker. Eidfjord Resort handlar ikkje berre om eit lokalt 

utbyggingsprosjekt, men om korleis staten og forvaltninga faktisk følgjer opp eigne 

mål for Hardangervidda og villreinen. 

Vennleg helsing 

styret i La villreinen leva! 

Bjarte Hestdalen (Vinje), leiar 

tlf. 97 76 23 31, bjarte.hestdalen@hotmail.com 

Guri Sørumgård Botheim (Dovre), nestleiar 

tlf. 97 03 16 24, guri@lavillreinenleva.no 

Heimeside: 

www.lavillreinenleva.no 

Følg oss:  

Facebook  |  Instagram  |  Bluesky 

 

Foto: Asle Øydvin 

Om organisasjonen La villreinen leva!  

La villreinen leva er den fyrste landsomfattande organisasjonen av sitt slag. 

• La villreinen leva! skal kjempe for å ta vare på villreinen og alle dei 24 leveområda til 

villreinen i fastlands-Noreg, i tråd med dei nasjonale og internasjonale forpliktingane 

våre. 

• La villreinen leva! meiner at villreinen skal prioriterast fyrst i alle saker som kan 

påverke dyra og leveområda. Når ein tek vare på villreinen, tek ein samtidig vare på 

mange andre artar som lever i dei same områda. Kraftindustri, vegar, idrettsanlegg, 

hus og hytter har innskrenka og stykka opp leveområda til villreinen, i tillegg forstyrrar 

menneskeleg ferdsel. Arealinngrep i randsonene og i villreinområda må stansast, og 

menneskeleg forstyrring må reduserast. 

• La villreinen leva! skal vera ein modig og konstruktiv bidragsytar til 

samfunnsdebatten om villrein, høgfjellsøkologi, naturmangfald og berekraft. 

• La villreinen leva! Skal arbeide tverrpolitisk på lokalt, regionalt og nasjonalt plan for 

at villreinen og leveområda til villreinen blir ivareteke. 

• La villreinen leva! vil arbeide for å gjeva villreinen status som Noregs nasjonaldyr.  

mailto:bjarte.hestdalen@hotmail.com
http://www.lavillreinenleva.no/
https://www.facebook.com/groups/lavillreinenleva/
https://www.instagram.com/villreinlykke/
https://bsky.app/profile/villreinlykke.bsky.social

